
TAO TEH KING.









listisch dan berdasar alas kapinteran dan katjerdikan otak, memang betoel di satoe waktoe kaliatan memberi hatsil gilang-goemilang jang membikin orang djadi mengiler, hingga banjak bangsa-bangsa Timoer lepasken adat kabiasa'an dan peladjaran dari kake-mojangnja boeat mengedjer kasopanan dan pengataoean Barat. Tapi dari sebab tjaranja itoe kapandean dan kapinteran digoenaken ada bertentangan dengen Tao, maka sasoedahnja banoea Barat alamken kamamoeran dan pegang kakoeasa'an doenia kira satengah abad, marika poenja kasopanan dan pendirian lantes moelai ambrek; di sabelahnja obat-obatan mandjoer, orang bikin djoega gas beratjoen; di sabelahnja pekakas jang berfaedah goena kasenangan dan kaselametan manoesia, ada dibikin djoega alat-alat boeat memboenoeh jang tambah hari semingkin heibat dan berbahaja. Doenia sekarang lagi merosot ka toebir kabintjana'an kerna bangsa-bangsa jang termasoek dalem golongan „sopan" telah goenaken kapandean, katjerdikan dan pengataoeannja teroetama boeat poeasken kaserakahan hati sendiri jang bersifat kouwkati dan tambah lama semingkin besar. Pertjoba'an boeat tjiptaken perdamian doenia, koerangin persendjata'an, memadjoeken economie dan sabaginja, tida nanti berhatsil satjara memoeasken sabagitoe lama itoe tabeat kouwkati belon bisa disingkirken, dan segala kasoekeran dan katjilaka'an jang mengantjem dan menimpah doenia tida bisa linjap sabagitoe lama manoesia belon sanggoep kendaliken hawa nafsoenja dan masih lakoeken teroes perboeatan-perboeatan jang sanget bertentangan dengen Tao. (Ajat 10-12).

